
Basler Rolli Jungi Garde & Stamm TERMINKALÄNDER

Wenn   Was    Wo  Wär
FR 14.06.2019 Generalversammlig Junterössli Käller Stamm
FR-SA 12.-20.07.2019 Basel Tattoo  Kasärne Stamm, AG
DO 18.07.2019 Rolli Plausch am Tattoo Kasärne alli wo dört sinn
SA 17.08.2019 Summerplausch Sunnebad Margrethen Stamm, JG, AG
SA 24.08.2019 Adjeu Lucien    Pfyffer Stamm
SA 21.09.2019 Jubelfescht    Stamm, JG, AG
DO 05.12.2019 JG Oobe    JG (Stamm, AG)
DO 19.12.2019 Wiehnacht    Stamm
MO-MI 2.-4.3.2019 Fasnacht  Stadt  Stamm, JG, AG

Die aktuelle Termin vo dr Alte Garde wärde über‘s Internet mitteilt

Administrativs / Terminkaländer

Administrativs / Prolog Juni 2019

s Voilà Team

Inhalt Stamm, Layout, Gschtaltig & Dätschmaischtere: Nadine Nickler
Mitässer & kreativi Mitdängger: Andrea Roth, Marcus Hablützel
Inhalt Jungi Garde: Marisa Zanini
Inhalt Alti Garde: Thomas Wyss
Versand: Conny Kühner

baslerrolli@gmail.com; http://www.baslerrolli.ch/ 

Redaktionsschluss Voilà 63: 22. Novämber 2019

Titelbild: Rolli Majore @ Fasnacht 2019

Liebi Rolli 

E witeri Jubiläums-Usgoob vom Voilà isch entstande – und mr zelebriere 
unsere Geburtsdaag witerhin bi jedere Glägeheit. Sigs e Jubelapéro am 
Fasnachtszyschtig, e Jubelapéro am Bummel oder d Planig vom Jubel-
fescht im Septämber. Hauptsach es wird g’jublet. 

Mr heisse die vylle neue Kinder härzlig willkomme, wo d’Gsamtzahl in 
dr Junge Garde uf 72 hett lo astiige! Bi däre Glägeheit vrabschiide mr dr 
bishärigi JG Vorstand und dangge ihne härzlig für die enormi Leischtig. 
Dangg dene 2 Dame hämmer e super Jungi Garde – mr sinn stolz uf euch!

Möchtisch d‘Fasnacht und dr Bummel nomol Revue passiere lo? Erfahre 
was die Alti Garde so macht? Die neue Junge kennelerne? Wüsse wär am 
Skiweekend mitgmischlet hett? Denn wünschi viel Spass bim Läse vom 
Voilà Nr. 62!

Nadine

Administrativs / Dominique / Tattoo

Basel Tattoo 2019

S Basel Tattoo 2019 fi ndet das Joor e weneli friener statt wie im letsche 
Joor. Nämmlig vom 12. bis 20. Juli. Worum isch das wichtig? Au das Joor 
wärde mir wider e Baiz in dr Tattoo Street betriibe und sin uff viili Hälfer und 
natyrlig au dr äint oder ander Gascht agwiise!

Im Vergliich zum letschte Joor änderet sich fascht nüt: Gliche Standort, 
glichs Menu! Es git bi uns also wider Raclette. E paar Apassige wirds bim 
Hälferplan gä zum d Personalplaanig besser uff e Publikumsadrang abz-
stimme.

Und wie im letschte Joor gilt: Wenn ihr bim Kauf vo Tickets im Shop unsere 
Clique-Name vermergget, reduziert sich unseri Gebühr für d Baiz!

Mir freue uns uf e paar tolli Dääg am Basel Tattoo!

Euer Basler Tattoo OK

DANGG

SCHÖÖN.
Liebi Rolli, ich möcht mi an dääre 

Stell für all euri Glügg- und Gneesigs- 

wünsch wäärend miinere «difisiile 

Miissioon» im Claraspittel bedangge.

Häärzligi Griess, Dominique

Administrativs / VIP Corner / Nicole & Simone

Interview mit de 2 flissige Obfraue vo dr Junge Garde

1. Was isch euer schönschts/luschtigschts Erläbnis als JG Obfraue 
nach 9 (Nicole) - 12 (Simone) Johr?
S:  S’Schönschte isch für mi jewils dr Bummel gsi wenni denn die ganz Hor-
de gseh ha. Es isch schön z’seh ass es immer mehr Kinder worde sinn. Au 
ganz toll hanni die 3 Wuchenänd im Europa Park gfunde – do hesch 2 Daag 
lang strahlendi Kinder um di umme ka, es hett immer alles klappt, sie sinn 
immer aständig gsi und mr hänns eifach luschtig ka. 

N:  Jä, das findi au! Und usserdämm wenn si an dr Fasnacht mit ihre Gos-
tüm dört stönn und i seh was mr gleischtet hänn. Die Danggbarkeit wo vo de 
Kinder zrugg kunnt isch ganz toll.

S:  E schöne Momänt isch au immer am Donnschtig bi dr Gostümusgoob 
gsi! Alli Gostüm sinn abgä gsi – alli Kinder gange – denn hämmer meisch-
tens e Fläsche Prosecco füre gno und druff agstosse, dass mr alles gschafft 
und nüt vrgässe hän, nüt schief gange isch und dass jede si Gostüm / Larve 
beko hett. Das isch jewils e befreiende Momänt gsi mit dr Vorfreud uf „die 3 
Dääg“, wo denn eifach nur uns ghöre. 

2. Was wärdet ihr am meischte vrmisse?
N: Dr Prosecco nachem baschtle oder wenn alles erledigt isch ;) 

S:  D Kinder! Das merki grad nach somene Europa-Park Wuchenänd, wo 
jo au asträngend isch, aber au ganz schön. Si sinn jo so härzig und kömme 
mit luschtige Frooge.

N:  Mr hänns eifach guet ka mitenand. Es isch so härzig, wenn si sich an 
eim ane hängge. 

Administrativs / VIP Corner / Teil 2

3. Was hett euch am meischte Spass gmacht?
N:  Aläss organisiere und mit de Junge das au dörfe erläbe. 

S:  All das wo mr mit de Kinder zämme gmacht hänn. Sig das e Grillplausch 
oder e Marschiebig. 

N:  Mr hänn au glatti Öbe ka bim baschtle mit de Instruktore.

S:  Das stimmt! D Pfyffer-Instruktore sinn immer ungfrogt do gstande, ob-
wohl ihre Job jo nur s Unterrichte am Donnschtig gsi wär. Die sinn an jedere 
Marschiebig do gstande, hänn an jedem Apero apaggt, sinn im Cliquekäller 
go baschtle, hänn an de Yebigswuchenänd apaggt, etc. Es isch toll so e 
Truppe z’ha wo’s eifach funktioniert.

4. Wenn händer emol miesse improvisiere?
S:  An de Plausch-Wuchenänd, wo mr z’wenig Zyt ka hänn zum vorbereite, 
aber d Kinder hänn das gar nid gmerggt. Oder letscht Johr vor dr Fasnacht: 
D Vorträbler hätte Waggis solle si, und d Damboure Ueli. D Schnydere hett 
scho afo Prototype neihe gemäss Vorlag, aber d Larvene sinn umgekehrt 
gsi. Mir sinn zur Schnydere go aprobiere und hänn gmerggt as öbbis falsch 
isch. Si hett denn d Gostüm könne kehre as es denn am Schluss passt hett. 
Mr hänn eifach Glügg ka ass mr friehzitig zue ihre gange sinn!

N:  Oder d Ballöön, wo mr im 2018 nid beko hänn. I ha im Mail gschribe 
„Fasnachts-Zyschtig“, aber usvrseh 21. März statt 21. Februar. Denn häm-
mer ewigs uf die Ballöön gwartet. Jo, i ha’s falsch gschribe und die hänn

Administrativs / VIP Corner / Teil 3

s Wort „Fasnachts-Zyschtig“ nid bewusst gläse. Denn hämmer die Junge 
losgschiggt, dr Balloon-Maa isch zum Hotel Dreikönig ko und sie hänn nach 
einere Rundi ihri Ballöön beko. Und die bstellte Sunnebrülle sinn au erscht 
ufe Bummel gliiferet worde. Denn hämmer gseit: Jetzt isch Zyt zum ufhöre!

S: Ah jo, und in däm Johr wo d Nicole gmeint hett, s‘Charivari molt d Majore 
Larve und s’Charivari hett gmeint mir mole se. Denn lütet si mir e paar Daag 
vor dr Fasnacht a und seit „du, jetzt hämmer e Problem – die Larve ischin 
Wyss ko. Jetzt standi in dr Kuchi und mol die Majore Larve“. Dr Darius hett 
die Larve no e paar Mol a ka, was d Nicole sehr stolz gmacht hett!

N: Dr schlimmschti Bummel isch gsi im Johr vom Klimawandel-Sujet. Do 
hämmer öbber vom WWF yyglade. As d Kinder nid hülend use ko sinn isch 
e Wunder, aber gfluecht hänn alli! Si heige usserdäm miesse d‘Schueh ab-
zieh und uf Zyttige ummelaufe. Mr hänn so e schlächts Gwüsse ka! 

5. Was möchtet ihr emol an dr Fasnacht ässe? :)
N:  E feins Rahmschnitzel mit Nudle

S:  E vegetarische Burger mit Pommes zur gliiche Zyt wie d’Nid-Vegis

6. Wie würdet ihr die Zyt beschribe, wo ihr aktivi JG Obfraue xi sind in 
3 Adjektiv?
N:  zytintensiv, spannend, lehrrich

S: närvestargg, verantwortigsvoll, unvergässlig

7. Uf was freuet ihr euch jetzt am meischte?
N:  Eifach wieder dörfe ins Pfyffe ko und vorhär könne Sache erledige, ohni 
s‘Gfühl ha i muess ins Schuelhus seggle. Nüm während em Pfyffe orga-
nisatorischi Froge kläre und denn völlig erledigt heim go oder an e Sitzig, 
sondern eifach no am Stamm ein go nä. Uf das freui mi sehr. 

S:  S‘goht mr glich. Eifach ins Pfyffe go, mit andere könne rede und denn no 
fit an Stamm go ohni „Verpflichtige“.

Administrativs / VIP Corner / Teil 4

8. Sinder bsunders stolz uf öbbis wo ihr erreicht händ in dene Johr?
S:  Mr sinn stolz as mr mit 30 Kinder agfange hänn und jetzt mit 72 ufhö-
re. Und dass mr eimol offiziell am Kinder-Charivari mitgmacht hänn und 
eimol yygsprunge sinn wo e Clique abgseit hett. Do hämmer im Novämber 
dangg de Instruktore e super Uftritt mit de Kinder anebeko, wo de eifach 
kasch sage: So toll!

9. Was mached ihr jetzt mit dere vylle Freizyt?
N:  I freu mi as d‘Simone und ich eifach wieder emol privat könne go 
z‘Nacht ässe und au über anderi Themen könne rede. Oder an de Mar-
schiebige au mol e Kaffi fertig tringge statt voruslaufe. Es gitt gnueg Sache 
woni ka mache in dere Zyt woni bis jetzt öbbis organisiert ha. 

S:  Am Bummel wärde mr unseri Kinder eifach abgä und an AG Bummel 
go! Eifach emol d Freizyt gniesse! 

Im Name vo uns alle e härzligs DANGGSCHEEN für die letschte 12 
Johr, wo ihr für die Junge Rolli unvergässlig gmacht händ!



Administrativs / Neui im Stamm / Roswitha

Inseratetarif:

1 Syte  1 Usgoob   90.- Frangge
1 Syte  4 Usgoobe 270.- Frangge
1/2 Syte 1 Usgoob   50.- Frangge
1/2 Syte  4 Usgoobe 150.- Frangge
1/4 Syte  1 Usgoob   30.- Frangge
1/4 Syte  4 Usgoobe   90.- Frangge

Den ersten Morgenstraich erlebte ich zu Beginn des 21. Jahrhunderts, also 
im Jahr 2000. Die Fahrt mit dem 3er Tram zum Barfüsserplatz mit den be-
eindruckenden Kostümen und Larven werde ich nie vergessen.
19 Jahre später fahre ich kostümiert mit einer Larve in der Hand wieder mit 
dem 3er Tram in Richtung Barfüsserplatz, aber diesmal zum Morgenstraich 
mit Euch – den Basler Rollis.
Über Therese konnte ich Zugang zu Euch fi nden, wurde mit herzlicher 
Freundlichkeit aufgenommen und erfuhr „lehrreiche“ Zuwendung.
Geboren in Bayern, aufgewachsen in Württemberg, studierte ich dort Wirt-
schaftswissenschaften, arbeite seit bald 20 Jahren in Basel und freue mich 
schon jetzt auf die nächste Fasnacht mit Euch.

Administrativs / E glai weeneli Nostalgie zum Jubiläum

Usschnitt usem Vorgänger-Heftli vom Voilà anno 1994

Administrativs / No mehr Nostalgie ... 

S’Zyschtigs-Zügli «Katzepfötli»

D’Valérie isch bitz nervös. An däre Fasnacht darf sie s’erscht moll mit em 
Zyschtigs-Zügli «Katzepfötli» mitlaufe – eme glatte Huffe, wo sie scho paar 
moll vom Strosserand us zuegluegt het. Dr Empfang isch härzlig und sie 
näme sie grad in ihri Mitti. «Ystoo – Basler Marsch, vorwärts, Marsch». 
Während sie zämme dr Spalebärg durab gässle und d’Valérie sich bsun-
ders mieh bim Pfyffe git, freut sie sich scho uf die nägschti Pause – denn 
will sie zum Ystand e Rundi «Cola» usgäh. Aber wie hän jetzt scho wieder 
alli gheisse? «Gopf, jetzt hani e Duurenander», dänggt sie. «Wär isch jetzt 
scho wieder wär gsi?» Kasch du dr Valérie hälfe? 

1. Dr Dambuur het e Ueli-Gosdym ah.
2. Dr Yves dreiht e Zugsblaggedde.
3. Als Waggis verkleidet isch dr Leo nit.
4. D’Jessica het roti knalligi Schueh und e Larve mit eme Huet ah.
5. Dr Leo lauft näbe dr Valérie. 
6. Die Alti Tante lauft z’vorderst vorne.
7. Dr Dambuurmajor het Händsche ah. 
8. Dr David dreiht e Bandalier.
9. Dr Blätzlibajass het e Piccolo-Seggli ufgnäiht.
10. Die Alti Tante het Zeedel in dr Hand.

Name Piccolo/Drummle/
Major/Vortrab

Gosdym

Nochwuggs / Kinder-Quiz

Nochwuggs / Fasnacht JG

Fasnacht JG 2019
Am viertel vor Vieri vorem Morgestraich, hänn mir uns mit em Stamm und dr 
Alte Garde vor em ehemalige Musik Hug troffe. Am Vieri, wie könnts au an-
derscht sie, isch es denn ändlich los gange. Dr nägschti Halt, wo uns denn 
au dr Stamm und die Alte verloh hän, isch s‘Zmorge-Ässe in dr Manor gsi. 
Wie immer isch es sehr fein und ussgibig gsi. Mir hän uns alli guet könne 
erhole. Windigi Stunde spöter isch es, denn au scho wiedr hell worde und 
mir sinn hei gange.
Am Nommidaag am Cortege, sinn mir alli wiedr fi t und munter gsi und hän s 
Zvieri könne im Cliquekälle gniesse, well leider hets Wätter nit so mitgspielt. 
Nochem feine Znacht, sinn mir no go gässle und hän die schöni Obestimmig 
gnosse. 

Am Zischtig isch es vom Schnabel us witter gange zum gässle. Natürlich 
hän mir alli scho lang druf gwartet, dass es Vieri isch und dass mir könne 
es feins Zvieri vom Ruedi und sinnere Frau bi dr Harmonie gniesse. Drnoch 
hän mir au no paar kleini Ründeli gmacht, bis es denn auch scho wiedr Vier-
tel ab Sägsi gsi isch und mir alli uns verabschiedet hän. Dr Obe hän mir alli 
denn ganz unterschiedlich verbrocht.

Nochwuggs / Fasnacht JG / Teil 2

Leider isch denn au scho wieder Mittwuch gsi und somit isch au dr letschti 
Daag abroche. Nochdäm mir vo dr Junge Garde am Wettstaiplatz abgloffe 
sinn, isch denne bi dr Freiestross au scho wieder Zvieri Pause gsi. S het 
in dr Freiestross no grägnet und an dr Schiffl ändi bereits d Sunne wieder 
gschiene und am Claraplatz hets denn doch wiedr grägnet. Drnoch isch 
es für uns mit em Stamm witter richtig Znacht gange, wo mir alli hän dörfe 
unser Gotti oder Götti zieh. Drnoch isch es denne für uns Jungi zum Gässle 
gange, bis mir uns denn wieder mit em Stamm und de Alte troffe hän und 
gmeinsam zum Gotti-Götti Halt gloffe sinn. Nocheme tolle Gotti-Götti Halt, 
isch es für uns Jungi denn au langsam Zitt gsi uns vo dr Fasnacht 2019 
zverabschiede. Dr Stamm und die Alti Garde hän uns denn zur Harmonie 
begleitet, wo mir mit dr Route d‘Latärne usspfi ffe hän. 

Seraina

Nochwuggs / Neui bi de Junge / Nael & Leon

Wie heiss ich? Nael Frey 

Wie alt bin ich? 6 Joohr alt

Was mach ich bi de Rolli? Ich due 
drummle lerne 

Worum bin ich bi de Rolli? Ich kenn d 
Giorgia & d Sarah wo au bi de Rolli sinn

Was hätt ich gern an dr Fasnacht zum 
z’Nacht? E Suppe
Welles Gosdym hätt ich emol gärn an dr Fasnacht? E Ueli

Was für Hobbies ha ich no näbscht de Rolli? 
Ich mach Judo und ka singe

Was möcht ich an dere Stell no sage? Ich freu mi scho uf d Fasnacht 

Wie heiss ich? Leon Lanzetta

Wie alt bin ich? 7 Johr alt

Was mach ich bi de Rolli? Ich due drummle

Worum bin ich bi de Rolli? Ich kenn dr Nael und 
mir sinn zämme in d‘Clique ko

Was hätt ich gern an dr Fasnacht zum z’Nacht?
Öbbis Siesses

Welles Gosdym hätt ich emol gärn an dr Fasnacht? E Basler Waggis

Was für Hobbies ha ich no näbscht de Rolli? Ich spiil no Schlagzüg

Was möcht ich an dere Stell no sage? Ich fi nds toll jetzt au z‘drummle, 
well fascht alli wo ich kenn vom Landauer mache au Fasnacht 

Nochwuggs / Neui bi de Junge / Jaeli & Maylea

Wie heiss ich? Jaeli Greutert

Wie alt bin ich? 9 Joohr alt

Was mach ich bi de Rolli? Ich due drummle lerne 

Worum bin ich bi de Rolli? Will mi Grosspapi im 
Stamm drummlet

Was hätt ich gern an dr Fasnacht zum z’Nacht? Ich 
weiss es nid, aber es isch mr au gliich

Welles Gosdym hätt ich emol gärn an dr Fasnacht? Wenn ich eins dörf-
ti ussueche am liebschte e Ueli

Was für Hobbies ha ich no näbscht de Rolli? Ich due turne

Was möcht ich an dere Stell no sage? Ich freu mi jetzt scho uf d 
Fasnacht 

Wie heiss ich? Maylea Stadelmann

Wie alt bin ich? 9 Joohr alt

Was mach ich bi de Rolli? Ich lern drummle 

Worum bin ich bi de Rolli? D‘Jaeli isch mini Frün-
din und ich ha welle mit ihre usprobiere z‘drummle 

Was hätt ich gern an dr Fasnacht zum z’Nacht? 
E Pizza

Welles Gosdym hätt ich emol gärn an dr Fasnacht? E Tierli oder e 
Waggis

Was für Hobbies ha ich no näbscht de Rolli? Ich dueh gärn moole und 
baschtle

Was möcht ich an dere Stell no sage? Ich freui mi uf s Zettel verteile an 
dr Fasnacht und ich freui mi au scho druff, wenn ich ka mitdrummle



                        17

Nochwuggs / Neui bi de Junge / Lionel & Madlaina

Wie heiss ich? Lionel Schraner

Wie alt bin ich? 8 Joohr alt

Was mach ich bi de Rolli? Ich due lerne drummle

Worum bin ich bi de Rolli? Ich kenn d Nadine, d 
Lea und dr Fabio wo pfyffe 

Was hätt ich gern an dr Fasnacht zum z’Nacht?
E Schnitzeli
Welles Gosdym hätt ich emol gärn an dr Fasnacht? E Waggis

Was für Hobbies ha ich no näbscht de Rolli? Fuessball und Badminton 
spiele, Skate und in d Buebe-Rigi goh

Was möchte ich an dere Stell no sage? Ich freui mi druf wenn ich an dr 
Fasnacht emol ka mitdrummle

Wie heiss ich? Madlaina Amiet

Wie alt bin ich? 7 Joohr alt

Was mach ich bi de Rolli? Ich due pfyffe lerne

Worum bin ich bi de Rolli?
Mi Brueder duet drummle

Was hätt ich gern an dr Fasnacht zum z’Nacht? E Pizza mit vyll Kääs

Welles Gosdym hätt ich emol gärn an dr Fasnacht? E Blätzli-Bajass

Was für Hobbies ha ich no näbscht de Rolli? Ich dueh Kunstturne und 
gang in d Pfadi und ich spiel Blockfl öte

Nochwuggs / Neui bi de Junge / Alissa & Mia

Wie heiss ich? Alissa Signer

Wie alt bin ich? 12 Joohr alt

Was mach ich bi de Rolli? Ich due pfyffe 

Worum bin ich bi de Rolli? D Nadine isch mis 
Gotti und bi de Rolli ka ich besser pfyffe lerne, als 
in minere alte Clique 

Was hätt ich gern an dr Fasnacht zum z’Nacht?
Spaghetti
Welles Gosdym hätt ich emol gärn an dr Fasnacht? E Pierrot

Was für Hobbies ha ich no näbscht de Rolli? Ich mach Taekwondo

Wie heiss ich? Mia De Carli

Wie alt bin ich? 7 Joohr alt

Was mach ich bi de Rolli? Ich due pfyffe lerne

Worum bin ich bi de Rolli? Well mini ganz Fami-
lie au bi de Rolli isch

Was hätt ich gern an dr Fasnacht zum z’Nacht?
Spaghetti mit Kääs

Welles Gosdym hätt ich emol gärn an dr Fasnacht? Ich hätt am liebsch-
te au e Rolli gstiifl ete Kater

Was für Hobbies ha ich no näbscht de Rolli? Ich gang in d Pfadi und 
due turne

Nochwuggs / Wuchenänd im Europa-Park / Teil 1

Bricht, Interview und Frooge...

Am Wucheänd vom 18./19. Mai isch die Jungi Garde in Europa-Park gange 
und het im Camp Resort in Blockhütte übernachtet. 

E paar Frooge an d‘Lia (9 J.) und d‘Ronja (8 J.)
Sin ihr scho emol imene Junge Garde Weekend gsi? 
Lia:  Jä, ich bi scho drbi gsi, wo mir in dr Burg übernachtet hän. 
Ronja:  Nei, es isch mi erschts Rolli Weekend.
Wie sin mr in Europa-Park gange?
Lia und Ronja zämme: Mir hän uns am Badische Bahnhof troffe am 7i am Morge. 
Denn sin mir lang mit em Zug gfahre. Mir häns luschtig ka im Zug. Aaschliessend 
sin mr no e Stügg mit em Bus gfahre. Wo mir aakoo sin hän mir s Gepäck in Schränk 
versorgt. Mr hän denn d Ydrittskarte bekoo, hän Grubbe gmacht und sin in Euro-
pa-Park.
Welli Bahn findet ihr am töllschte? Beidi: d‘Wodan – d Holzachtibahn
D‘Lia und d‘Ronja strahle wie e Maiekäfer und finde: Es isch e sehr tolls Wucheänd 
gsi.

E Bricht gschriebe vo dr Nora 10 J.: 
Am letschte Wucheänd isch die Jun-
gi Garde in Europa-Park gange. Am 
erschte Daag isch d‘Aareis gsi. Wo 
mir im Camp Resort aakoo sin, hän mr 
unser Gepäck versorgt. Nachdäm hän 
mr uns in Grubbe uffteilt. Denn isch 
es ändlig los gange. Mr hän zämme e 
mega tolle Daag ka. Am Obe hän mr 
grilliert und zämme Zyt verbrocht. 
Denn sin mr go Zähn putze und sin 
go schlofe. Am nägschte Daag nach 
em Zmorge hän mr wieder Grubbe 
gmacht und sin wieder im Europa-Park 
ume gschlenderet. Ich has e MEGA 
tolls Wucheänd gfunde!

Nochwuggs / Wuchenänd im Europa-Park / Teil 3

Nachtquartier mit Störefried (Interview 
vom Moritz mit de Störefried)
Wenn sin ihr iigschlofe? Am vieri am Morge
Wieso das? Mir hän in unserem Zimmer e 
Challenge ka, wär am längschte ka wach 
bliebe. Dorum hän mir uns gegesietig 
Gschichte verzellt vomene Kidnapper im 
Europa-Park. Mir hän duusse öbber ghört 
umme laufe und hän den Angscht ka, ab un-
serne eigene Horrorgschichte. Es het sich

denn aber usegstellt, dass es e Wachmaa gsi isch. Denn isch e Erwachsene uns ko 
zämmeschiesse, well mir so luut gsi sin und die näbe dra nid hän könne schlofe. 
Also hän mr denn gege die Vieri probiert yyzschlofe.

Niggi, du bisch au mit in Europa-Park. Was isch dini Uffgoob an däm Wu-
cheänd gsi? (Niggi 38 J., Alti Garde)
Ich ha die ganzi Verpflägig fürs Nachtässe ykauft und ha denn s’ganze Ma-
terial inklusiv d Schlofsägg vo de Kinder nach Rust transportiert. Dure Daag 
bini Begleiter vonere Horde Buebe gsi und quasi e Opfer, wo uff alli Bahne 
het miesse/dörfe. Z’Obe bini am Grill gstande und ha d Würscht unter mir 
ka. Gege Mitternacht, hani denn mi Zimmer züglet, well ei Buebegrubbe nid 
het könne schlofe und doch lieber e erwachseni Person im Zimmer het welle. 
Am drei am Morge bini denn dä gsi, wo d Störefriede zämme gschiesse het. 
Ändlig ha ich denn könne yyschlofe. Zum Glügg sin mini Zimmergspähnli am 
6i am Morge scho wieder wach gsi. Zviel Schlof duet jo nid guet und so het 
me au öbbis vom Daag ;-)

D Lena, d Anna, d Carla, d Neve und d Sha-
nia hän zämme e Zimmer teilt. D Neve het 
mir verzellt: Ich bi scho im Europa-Park 
gsi, ha aber no nie do gschlofe. Ich has toll 
und luschtig gfunde. Mir fünf hän zerscht 
elai welle schlofe ohni öbber Erwachses. 
Die im Zimmer näbe dra, sin so luut gsi, 
dass mir nid hän könne yyschlofe. D Claudia 
isch denn zum Glügg zu uns ins Zimmer ko 
und denn hets klappt mit em Schlofe. Für 
d Carla - dr Neve ihres Zimmergspähnli - 
isch d Wodan die töllschti Bahn, well sie so 
schnäll und lang isch. Am luschtigschte het 
sie’s uff dr Geischterbahn ka mit dr Anja. 
Sie sin immer verschrogge und hän fescht 
miesse lache. Natürlig het sich d Carla au 
Sache kauft im Europa-Park: Chicken Nug-
gets mit Pommes, Brennti Mandle und e 
Schläggstängel. 
E paar Frooge an d Simi, wo d Kinder us ihrer 
Grubbe hän welle wüsse: Wieso höret ihr eigent-
lig uff? Well d Nicole und ich das jetzt zwölf Joor 
gmacht hän. Ihr könnet doch trotzdäm no wyter 
mache? Es isch viel Arbet und bruucht viel Zyt. 
Es het uns sehr Spass gmacht all die Joor, aber 
jetzt möge mr nümme. Usserdäm isch es au guet, 
wenn wieder öbber Neus kunnt mit andere Idee. 
Jä göhn ihr jetzt us dr Clique? Nei, mir sin beidi 
über 30ig Joor scho bi de Rolli, mir bliebe und 
mache wyterhin Fasnacht im Stammverein. 
Göhn die Neue denn mit uns au in Europa-Park? 
Das weiss ich nid, ihr miehnd sie sälber frooge. 
Aber mir sin jo au nid jedes Joor gange. Es isch 
sehr tüür das Weekend im Europa-Park und mir 
hän immer miesse Geld verdiene und spaare, dass 
mir das hän könne möglig mache. 

Nach zwei tolle Dääg, mit viel Lache, viele glügglige Kinder, luschtige Stun-
de, viel Zuckerwatte sin mir am Sunntig Obe wieder in Basel aakoo. Die 
meischte zwar nuudlefertig und mied, aber zfriede und glügglig. 
Schön isch’s gsi! 

Walter Gutzwiller GmbH 
Drosselstrasse 21  |  4106 Therwil

 Tel. 061 721 37 88
www.gutzwiller-gmbh.ch

FASNACHT 2019

Nachdämm mer im Februar fascht scho 
Summer gha hänn, het s‘Wätter denn au 
no dr März mit em April verwäggslet und 
somit an dr Fasnacht, wie me so schön 
seit, zimmli gmacht, was es will.

Vo Sunne über Rääge bis hii zum Hagel hämmer das Johr wirklich alles 
dörfe erlääbe. Doch weder s Wätter, no s dooduure bedingte Rissli in dr 
Ladärne, het uns an unserer Juubel-Fasnacht könne stööre.

Dä Riss in dr Ladärne, dä isch natürlig s‘erste grosse Gspröchsthema gsii, 
scho bevor d Fasnacht überhaupt aagfange het. 
Wo am Sunntig uffem Münschterplatz au no öbbe bis am viertel vor 7ni kei 
Lampe gstande isch, hänn denn langsam alli gwüsst, was passiert isch. Abr 
zum Glück isch es nur halb so schlimm gsii und unseri Lampe isch vomene 
ganz flissige Trüppli gflickt worde. 
Mr hänn also mitm Ladärneyypfiffe könne aafoh und sinn, trotz schlächtem 
Wätter, voller Vorfreud gsii.

Am Mäntig isch es denne am 4i am Morge in dr Freye loosgange. S‘Wätter 
het einigermasse gstumme und mer hänn gmietlig könne über d‘Brugg zu dr 
Manor laufe, zum dört die Junge für ihre Brunch abzlaade.
Für uns isch es denn diräggt in d‘8Bar gange, wos s erste Bier oddr bi paarne 
au erst e Cola geh het. Drnooch simmer denn widdr ins Grossbasel üübere 
gässlet, wos denn für einigi bim no stockdunkle Bachmaa, e verdients, no 
warms Schoggiweggli gä het, wo ys für dr Rääge gstärkt het, wo leider lang-
sam Überhand gnoh het.
Nachdämm mer denn die letschte paar offizielle Rundene vom Morgestraich 
bi liichtem Rääge absolviert hänn, sinn denn bsunders mir Jüngere, wo dä 
langi Morgestraich nonig so gwöhnt sinn, froh gsii, dass mer nomol hänn 
könne e Rundi go schloofe, bevor s denn am Nomidaag widdr wytergoht.
Am Mäntig Nomidaag, kurz vor de Zwei, 
het sich denn e riise Huffe Rollikater und 
Rollikätzli troffe und alli sinn barat gsii, 
s‘wunderschööne Juubelgoschdym s erst 
Mol durch d Gasse z traage.

Nachdämm mer bi guetem Wätter gstartet sinn, hets denn irgendwenn e biz 
afo räägne, was jo nit wyter schlimm isch, doch kumm stömmer uff dr Wett- 
steibrugg, do het ys e kleine Hagelsturm überrollt. 
Doch s isch e kurzes Übel gsii, will am Ändi vo dr Brugg het scho widdr 
d‘Sunne gschiine, als wär gar nie e Hagelkörnli z gseh gsii. 
Mer hänn unsri Larve mit de verhunzte Fäädere an Wettsteiplatz gleggt und 
e langi Pause gmacht, bevor mer denn mit de Junge richtig Mäss gloffe sinn, 
zum Znachtässe.
Nach em Nachtässe isch es denn widdr wyter gange richtig Grossbasel, 
wommer den schlussändlich au öbbe am eins vorem Schnaabel Schluss 
gmacht hänn und s alli äntwäder hei, oddr no in e Beiz verschlaage het.

Dr Zyschtig isch das Johr e weeneli speziell gsii. S‘het nämmlig nit nur, wie 
in de sunschtige Joor, e freiwillige Umgang gäh zoobe am 10i, sondern es 
isch e obligatorische Juubelumgang unter em Naame „Rolli & Friends“ plant 
gsii. Mer hänn also e tolle Umgang gmacht, miteme riise Zuug, wo ys denn 
schlussändlich zue unserem Juubelapero in dr Kunsthalle gfiehrt het. Dört 
hets Freibier und Freiwyy geh und ganz vill Platz zum könne zämme fiire. 
Zumene wytere Umgang isches nümme koo, doo dr Rääge ys e zimmlige 
Strich durch d‘Rächnig gmacht het. Doch e paar hänns denn nach e paar 
Stündli doch no in Schnaabel gschafft und geg dr Morge irgendwenn au no 
hei ins Bett.

Dr Mittwuch het für uns am zwei am Wettsteiplatz 
gstartet und passend zur Zyt wommer loosgloffe 
sinn, het au dr Rääge grad aagfange. Doch zum 
Glück hämmer ys langsam draa gwöhnt und au d 
Goschdym sinn gottseidank zimmli wätterfest gsii. 
Nachdämm mer nochär sicher e gschlaageni Stund 
bruucht hänn zum nachm Halt in dr Freye bis zum 
Märtplatz z‘laufe, hets plötzlich e spontane Grund 
gäh, zum e Pause z mache. S isch nämmli ko Schif-
fe, wie us Küüble und mer hänn Glück gha, simmer 
grad vor de Arkade vom Globus gstande, wo ys in 
dämm Momänt definitiv grettet hett.
Schlussändlich simmer mit gueter Verspöötig vorem Lily’s aako, wo ys die 
Junge in Empfang gnoh hänn und sinn drnooch go Znachtässe.

Nachdämm sich d‘Znachtässenspause um einiges in d Längi zooge het, 
wäge im Lift steggebliibene Kinder und Juubel-Fotoshootings, hämmer ys 
denn widdr parat gmacht zum Yystoo.
Meh weiss nit, ob em Toni die lang Pause immernonig glängt het, um sich 
z‘erhoole, oddr obs vilicht au eifach z‘vill Zyt geh het, zum Bierli tringge, uff 
jede Fall het är s nit ganz im Griff gha, sini Drummle richtig aazschnalle. 
Das het drzue gfiehrt, dass die Armi e Ehrerundi uffm Boode dreiht het und 
dr Toni spööter, dangg Goschdym anonym, innert kürzester Zyt zunere Be-
kanntheit in dr Fasnachtsszene worde isch.

Am halb 11i ischs denn Zyt gsii für dr jöörlichi Gotti-Götti-Halt und nach 
dämm isch für die Junge scho fast Schluss gsii.
Mer hänn sie no bis zur Lyss begleitet, ihre Ändstraich gloost und si verab-
schiidet.

Für uns isch es no bis am vieri am Morge 
wytergange, bis au mir denne kurz vor 
de 4i, vorem Schnabel nomol e zackige 
Basler Marsch aanegleggt und ys vo dr 
Fasnacht 2019 verabschiidet hänn.

Cheers uff e hammer Juubelfasnacht!

Lara P

Jubelibummel: Alli sind 50!

Bummelfäggts, Schlag uff Schlag

D Vögeli zwitschere dr Apollo scho am Morge
Uffstoh – Kaffi trinke - style
Drummle buggle, ab in d Stadt
Mit em Preesi im glyche Tram
gohts kaiserlich in Kaisersaal - zem erschte Apéro!
Wysse, Schampaninger und de la bière-jubilär zem Drinke
Apéro in Rölleli und Faschtewaie zem Aesse
Nach dr Jubelibummlerbegrüessig vom Rico
gohts völlig loosglöst, ab uff e Mond
mit em Mayor sim Bangg und em zweite Aschtronaut
Y-singe, Mitsinge, Helge zeige, loose, lache
Mir isch blybe, dass dr Ronnie nümm duet blybe
Warme Rauch und Sunne, gits uf dr Hinterhofterrasse numme

Guet gluunt mit viel Heiter gohts zer Harmonie
Mit em Bus no Binnige, z`Fuess zem Schloss,
Stääge uff - zem Apéro Nummere Zwei!
Vo däne Katzestatue kai Spur!
Drfür e warmi Biire - vo dr Sunne und de Promille

Zrugg in harmonie - zer Harmonie
Musikalisch gohts vo Schönebuech bis Ammel
In dr Höhli vo dr Kunscht gits denn e Halt
Hejoo – Apéro!-das isch dr Dritt vo hütt
Jungi, Alti und dr Rolli Stamm - ab uff Gass
Glänzendi Auge und viel Freud für Alli

Vor de Zähne wird’s denn spannend
Dr Countdown zem Ändstraich isch am Laufe
Marche de Bâle und Le Roi sin drummelt wie au pfiffe
Dr Apollo wird zündet und goht ab mit Vollgas!

Jubel – Jubel, dr hüttig Dag nit z`vergässe 
und dangg em Jubelkomitee – guet gässe.

Viele Dangg, ich kumm s`näggscht Joor wieder.
André

Gruess us dr Kuchi - ab an Tisch
Vorspiis und s‘grosse Wort vom CEO, -Aine für Alli!
Dr Menü Fünfgänger isch denn d`Folg
D‘Kraie kömme - und dr Saal isch am koche
Erschti Sahne, grad vor em Dessert - à la Mousse

Refrain: „Di-Rolli Di-Rolli, Di-Rolli Dioo – Di-Rolli Di-Rolli, es isch halt e 
soo....“

Är goot zu de Alte...hopedammi..är kunnt druss –
Im Vergliich seht är dört...jo au wiider besser us.

Dr Transfer...wird no verhandlet...bevor mr’n...kaa lo goo –
Dr Ronny inschtruiiert denn...den Alte...Apolloo.

D Salomé vo Witterswyyl...ehh...die vo Birsfälde – 
Blaggeddee – Blaggeddee...sunscht gits nüt z’mälde.

Dr Rolli isch e Kater...zum Glügg ebbe männlig – 
Und kei Buusi...s wär e Katze-Muusig...nämmlig.

Sone Muusig wurd eso tööne...so nimmis...aa –
Wie s’Yystoo klappt...bim Majòr...vorne draa.

Bim 20ischte Drummeli...ufem Mond obe gstrandet –
Mien nur wiider wägg...bevor d Naarebschi landet.

Houston, I have e Problem...schchschch...eine Panne-
Holt mich hier raus...schchschch...Lissabon...Anne.

E Drummelwäggsel welle zeige...he!...sone schygge  – 
Jo...so mieche si’s...bi dääre Nuggi-Clique.

Eigentlig het’r linggs hinde...jetz koschtsen vyyl Bier –
Nur welle s’Tempo aazieh...vo 3 uf öbbe 4.

Dr Majorin isch trächtig...das sin si nid gwoond – 
Jo was soll me sunscht mache...mitenand ufem Mond.

Die Alt-Garde könnt optimiere...bim Major-Wäggsel...jo sùppi –
Ich wär wiider dr gröscht – und s Komando bi dr Strùppi.

ÄÄsch...dr eint dä wird 50...het e Holz- Drummle bekoo -
Dr ander studiert syyni Fäädere...und isch nooni ufgnoo.

E hischtorische Langvärs:

Hächler..Müller..Hueber...jo im Sixty - Nine -
Rosi...Lukas...Wyssli...mit Rolli rächnet denn kein.

Bohne-Schoschi...Harry-Werni...und d Muusig wird geil -
Buuredächli... Marschiebig...bis zum Adler in Weil.

Ufd Drummeli-Route mit Hansdampf...Lancier...und Brite –
Gino und Kocher...und e bruuni Wand vo dr Binz-Gritte.

Clique Film..Capitol...Bergamo und Clochare Bummel -
Die eint - ander Affääre...Sprängsätz und Gfummel.

Francis...Björn...Pius...Heiniger...und Edi Bannier- 
Klause...Mutz...Casino...und meischtens vyyl Bier.

Jenni..Böbbi...Thomy und Lisa’s...damals ganz famos- 
Beize umbaut...divärsi Täller...klei...und au gross .

Rrruedi Wyss und Peter...Alex...Bläddi...und Habi -
Stänzler...Aeschlemer...Tango....und...adie...du Gaby.

Güterstrasse 137 | CH-4018 Basel | T +41 58 595 77 77

Wir planen Projekte für alle Verkehrsträger und begleiten deren 
Umsetzung. Zudem sind wir spezialisiert auf Verkehrsmanagement, 
Verkehrstelematik, Güterverkehr und im Tarifwesen des öffentlichen 
Verkehrs. 

Rapp entwirft Zukunft. Nachhaltig – Tag für Tag. Als führendes 
Planungs- und Beratungsunternehmen mit über 450 Ingenieuren, 
Architekten und Fachspezialisten entwickeln wir integrale Lösungen 
für unseren Lebensraum und die bebaute Umwelt.

Werfen Sie einen Blick auf www.rapp.ch

Verkehr & Transport 

sichern Zukunft.

Ursi, Doris, Moosere...Mampfi...und au dr Blägg -
Lucien, Strebel...Silvio, Beldi..und Fällfett vom Jägg.

Zuggmeyer Karl..Ruedi-Rapsig...Heidi und au Ilse -
Aux Armes...Espagnol…Circus...und...keiner willse.

Charivari...Offiziells...tolle Vortrab...mit 200 nid wenig - 
Mir sind zwääg...stolz uf die Junge...und hän au e Keenig.

Wenns 2069...am Mittwuch...bim Stadtkäller hinde knallt- 
Hän die vorne bim Latini...scho dr Gotte...Götti - Halt.

„Di-Rolli Di-Rolli, Di-Rolli Dioo – Di-Rolli Di-Rolli, es isch halt e soo....“

...und no zum Schluss..us aggtuellem Alass:

Dr Lucien bi uns am Bummel...jo i froog mi öb ächt äär – 
Als Inschtruggter...au öbbis...für uns Dambuure wär?

„Di-Rolli Di-Rolli, Di-Rolli Dioo – Di-Rolli Di-Rolli, es isch halt e soo....“

Rolli unterwäggs / Bummel Bangg / Teil 3

by uns findsch alles 

4055 Basel   
061 271 79 19
www.trommelbau.ch  

Berghotel Restaurant SartonS

wir waren dabei !

Rolli unterwäggs / Ski Weekend / Teil 2

Geschätzte Leserin, lieber Leser 

Das Prickeln steigt. Die Vorfreude auf die Jubelfasnacht greift um sich, auch 
wenn man trotz der vielfältigen Info wohl noch nicht den ganzen Umfang 
erkennen mag. Und es ist die Zeit in der Aktivitäten und Mitteilungen rund 
um die Rolli mehr und mehr Platz im Alltag einnehmen.

Super Resultate am Preistrommeln – auch wenn 
das Sahnehäubchen in diesem Jahr (noch) fehlt; 
ein weitherum vielgelobter Drummeli-Auftritt mit 
der ‚Galaxie-Uraufführung‘ des Apollo und einer 
super Würdigung durch das Comité.
Doch was hat das alles mit den Alten zu tun? Vor-
ab natürlich, dass ein paar von uns kleine Stein-
chen im Fundament dieser Erfolgsgeschichte wa-
ren – und hoffentlich auch heute noch sind. Und 
dann natürlich der Stolz der uns auch in unseren 
eigenen Aktivitäten und Bestrebungen beflügelte. 
‚Einer für alle, alle für einen‘!!

Die Spannung steigt
Das Auftaktprogramm zur Fasnacht ist ja in der Zwischenzeit etabliert und 
seit ein paar Jahren mit Erfolg erprobt. Die erste Marschübung zum See-
mannskeller mit dem eingelagerten Apéro am Rheinufer, gesponsert und

vorbereitet durch die erste Reihe des Vor-
trabs – ein Muss. An dieser Stelle ein herz-
liches Dankeschön für die tolle Geste. Die 
zweite Marschübung mit dem Start im Al-
tersheim St. Christophorus in Kleinhünin-
gen – ein emotional berührender Moment. 
Und die Pfeifer- und Tambouren- Marsch-
übungen; Pflege der Rolli Werte im besten 
Sinne. Alles eine runde Sache! 

Ja, beinahe. Bis uns Fons informieren musste, 
dass er die Fasnacht nicht mit uns bestreiten 
kann. Schock!! Und im Falle nicht nur, weil auch 
der traditionelle Apéro beim Laterneneinpfeifen 
sistiert werden musste. 

Dass die Vernissage in diesem Jahr in etwas anderer Form stattfand und 
die Laterne uns vom Künstler in elektronischer Form präsentiert wurde hat 
niemanden gestört und auch den Erfolg des Abends in keiner Weise kom-
promittiert. Dass es sich dann herausgestellt hat, dass die AG Lampe stand-
fester war als ihre grosse Schwester vom Stamm können wir mit einem 
Augenzwinkern vermelden. In diesem Jahr haben wir dann auch noch die 
Lampe vor dem Schmalen Wurf – ein Prachtstück das die Rolli Historie in 
Bild und Wort zusammenfasst – in einer stimmigen Zeremonie durch Rolf 
enthüllen lassen. Der Start auf dem Münsterplatz mit dem Einpfeifen fand 
trotz heftigen Böen, einem völlig unnötigen Regenguss und einer kurzen 
Verspätung trotzdem bei bester Laune statt.

Eine denkwürdige Fasnacht

Und dann war sie da. Die Jubelfasnacht. Bereits der 
Start am Morgenstreich hat einem erahnen lassen was 
für eine aussergewöhnliche, gigantische Fasnacht der 
Superlative da vor uns lag. Klasse und Masse – eine 
eher ungewöhnliche Kombination. Aber in diesem Fall 
wohl eine Kurzbeschreibung des Status. Alle die be-
sonderen Momente, die ‚Goodies‘, die Herzmomente 
hier zu beschreiben würde den Rahmen dieser Ausga-
be sprengen. 

Hat doch Fons sich stark für das Jubel-Sujet 
engagiert und sich auch dementsprechend 
auf das Ergebnis gefreut. Wir andern durften 
uns über ein tolles Kostüm, gigantische Lar-
ven und schlussendlich auch über eine aus-
sergewöhnliche und hervorragende Laterne 
freuen.



Ihr Wein- und

Getränke-
Lieferant

Hahn-Rickli AG
Weinkeller

Theo Rietschi AG
Getränke en gros

CH-4144Arlesheim/Basel Talstrasse 84 Telefon 061 706 55 33/44 Fax 061 706 55 06

Spätestens mit dem Start des Cortège und dem Auftauchen der ersten ge-
stiefelten Kater in der Stadt wurde es dem letzten bewusst, dass hier etwas 
nicht Alltägliches stattfand. Wärend drei Tagen sich durch die Strassen be-
wegen und fast an jedem Punkt einen Rolli zu treffen – was für ein besonde-
res Gefühl. Der Montag mit dem gemeinsamen Umtrunk im Wurf; der Diens-
tag mit den zahlreichen Gruppierungen, die sich nach und nach zu einem 
grossen Ganzen zusammenfügten und einen würdigen Abschluss bei der 
Sause im Garten der Kunsthalle feiern konnten. Alles Schritte zum grossen 
Höhepunkt mit dem Monsterzug am Mittwochnacht. Was für ein Spektakel. 
Wer sich das ganze Ausmass einmal vor Augen führen möchte kann dies via 
YouTube tun. Ein Passant hat den Zug durch die Stadthausgasse zum Hotel 
Basel dokumentiert. Dr Hammer!!
Dass der Endstreich etwas früher als gedacht – jedoch an einem würdigen 
Platz – stattfand, hat wohl niemanden gestört.
Nur ein paar wenige Facetten und ich bin sicher, alle von uns haben ihren 
ganz speziellen Moment an dieser besonderen Fasnacht 2019 erlebt. Als 
kleine Erinnerungsstützen mögen die eingebetteten Fotos dienen.

Bummel in zwei Etappen
Ich weiss, der Titel mag etwas irrefüh-
rend sein. Die von Lisa Brütsch liebe-
voll gestaltete Bummeleinladung hat 
uns wie üblich am dritten Sonntag zum 
Start in den Schlüssel aufgeboten. In-
klusive Wichtelgeschenk im Maximal-
wert von 5 Franken!!
Der Aufgalopp am Sonntag zuvor mit 
dem Apéro in der Kunsthalle und dem 
Jubelumgang zusammen mit Stamm 
und JG war demnach ein erster Schritt.

Optik Schneider AG 
4009 Basel 
Spalenring 15 
Tel +41 61 381 91 91 
optik‒schneider‒basel.ch

cool

Die Zeitumstellung hat niemanden davon abgehalten, pünktlich im Schlüs-
sel zum Kaffee – oder halt auch dem ersten Becher – zu erscheinen. Eine 
gelungene, aber nicht ganz ernste Stadtführung sowie eine absolut ernst ge-
meinte Bier Degustation von ‚Chopfab-Bier‘ waren eine gelungene Ouvertü-
re zum Mittagessen im ersten Stock des Schlüssels. Dass uns ein Musikus 
durch das Essen begleitet hat war ebenso einfallsreich wie die Tischdekora-
tion. Dass man kreativen Köpfen nicht viele Hilfsmittel zur Stimmungsmache 
geben muss ist wohl sattsam bekannt. Und dann nochmals ‚ab uff d Gass‘ 
inklusive dem Umgang mit der JG. 
Dass der Endstreich nicht wie erwartet beim Sperber stattfand wurde an der 
Lämpesitzung kurz thematisiert und entsprechende Möglichkeiten bespro-
chen. Dies hat aber einem tollen Bummel, organisiert von Mätz, Emme und 
Andreas in keinster Weise Abbruch getan. Ein grosser Dank an das OK.

Und zum Schluss noch dies: Sollte jemand sich berufen fühlen die Alte Gar-
de als Tambourmajor durch die Fasnacht zu führen, dann soll er sich doch 
bitte bei Schilby melden. Er hat ja den Stock endgültig in die Ecke gestellt.

In diesem Sinne und bis zum nächsten Mal.

          Ussflugs-Tipp 
 
 

 

 

 

 

 

 

Wär kennt sy nid die grosse Schoggitaler wo d’Kinder scho fascht syt  
50 Joor für e guete Zwägg dien verkaufe !?! 

Härgschtellt wärde sy vo dr Firma Aeschbach Chocolatier in Root.  

Dört kamme ytauche in die siessi Schoggiwält und mit allne Sinn die 
siessi Verfiehrig erläbe. Uff eme interaktive Rundgang erfahrt me 
alles über d’Gschicht vo dr Schoggi und d’Härschtellig vo däne feyne 
Huuspezialitäte.  

Usserdäm kame au d’Chocolatiers bi ihrem Handwärk beobachte und 
lehrt sicher au s’aint oder anderi Ghaimniss drby kenne.   

Und wemme wott ka au die eigeni Schoggitafele kreiert wärde. 

Offe isch es täglig vo 10.00 bis 17.00 Uhr, oder am Sunntig ab 09.00 
zum Schocolatier-Zmorge-Brunch à Discrétion und denn ab in 
Schoggignuss.  

Wyteri Infos unter www.aeschbach-chocolatier.ch 

Goldschmied Bijouterie Uhren

 Burggartenstr. 9, Pratteln          Hardstrasse 13, Birsfelden          www.bijouterie-zufferey.ch
    

Ufleesig vom Kinderquiz:

Name Piccolo/Drummle/
Major/Vortrab

Gosdym

David Drummle Ueli
Yves Major Waggis
Jessica Vortrab Alti Tante
Leo Piccolo Blätzlibajass



Reinach · Laufen 
Telefon 061 711 34 58  ·  www.kymmaler.ch

vielseitig · fair · zuverlässig

Jos. Kym AG, Maler Gipser

Schwarzes Brätt

Vorschau uf die nägschte Usgoobe:
- Basel Tattoo
- Bummel JG
- VIP
- Summerplausch
- Jubel-Fescht
- Adje Lucien
- Herrebummel
- Frauebummel
- JG Oobe
- Interview mit em Toni siner Drummle

Drummel
Instruggter 

Stamm für nach 
dr Fasnacht 2020 

gsuecht und  
nonig gfunde

Vorschleeg 
Drummeli Marsch 
2021 und 2023 
bitte an d SpiKo 

schicke

Major AG wird 
witerhin 
gsuecht


